
Guai per ela se prudenza

     No me tien el caldo indrio

     Caro assae de l'insolenza

     La me pol pagar el fio.

Gò materia go argomento

     Da tocar più d'un cantin

     Se nuarghe vogio drento

     E cavarme el bruseghin.

Ma me basta un esalada

     Tra mì e ela sior Paoleto

     Per el resto in carizzada

     De star sempre ghe prometo.

Da un processo rigoroso

     Che no posso tegnir sconto

     Reo convinto e scandaloso

     La risulta sul mio conto,

El so torto xè palese

     E l'oribile magagna

     La qualifica in paese

     Per un celebre lasagna.

Per un omo che no crede,

     Che mancar sia d'onestà

     El tradir parola e fede

     Co al secreto el sa impegnà.

La perdona sior Paoleto

     Se me cresse la fumana

     Ma l'azion ghe parlo schieto

     Xè da fio de una putana.

E la sa con che fadiga,

     No stimandola za un cazzo,

     La permeta che lo diga

     Go da in man quel scartafazzo.

